Став республикаса велӧдан учреждение колӧ примитны график серти моз тӧлысь 15 лунӧдз

Татшӧм кесйӧг сетіс Коми Республикаса Юралысьӧс вежысь Виталий Стаханов, коді видлаліс ӧткымын велӧдан канму учреждениелысь выль велӧдчан во кежлӧ дасьтысянногсӧ.

В. Стаханов ветліс Коми Республикаса Юралысь бердын искусство гимназияӧ, Коми республиканскӧй физико-математическӧй лицей-интернатӧ, Александр Католиков нима челядьлы 1 №-а керка-школаӧ. Юралысьӧс вежысь видзӧдліс велӧдан да узьлан корпусъяс, спортивнӧй залъяс, пищеблокъяс да сёянінъяс.

«Выль велӧдчан во заводитчытӧдз колис тӧлысьысь этшаджык кад. Сэк кежлӧ колӧ збыльмӧдны медшӧр да дзик ӧти мог — лӧсьӧдны став условиеяссӧ, медым челядь вермисны бура велӧдчыны да овны, эмӧсь кӧ дӧзьӧр органъяс серти тырмытӧмторъяс, бырӧдны найӧс. Тайӧ инмӧ и челядьӧс видзанінъяслы, школаяслы, лицейяслы, а сідзжӧ училищеяслы да техникумъяслы», - кывкӧрталіс республикаса Юралысьӧс вежысь. - График серти став школалы колӧ лоны дасьӧн моз тӧлысь 10-14 лунъясӧдз, и некутшӧм торксьӧмъяс оз вермыны лоны. Канму учреждениеяс серти, ме гӧгӧрвои, мый тані дасьтысьӧны водзмӧстчӧмӧн. Муниципальнӧй велӧдан заведениеяслӧн удж бӧрся пыр колӧ видзӧдны каръясса да районъясса администрацияяслы.

